
ৰাতি এক বিধবা স্বপন দেখিলন্ত।

প্ৰভাততে শঙ্কৰ দেৱত কহিলন্ত॥

দেখিলোঁ স্বপন আতা তোমাৰ আগত।

কহোঁ শুনিয়োক ৰামদাসৰ ঘৰত॥৪॥

এক চৰু মিঠাই আছে শিকিয়া ওপৰ।

ব্ৰাহ্মণৰ একগুটি ছৱাল ৰুচিৰ॥

হাতে সুবৰ্ণৰ লড়ু ডালি ধৰি হাসি।

সেহি মিঠাই চৰুৰ ওপৰে আছে বসি॥৫॥

পুছিলোহোঁ তুমি কৈৰ ঐত কিকাৰণে।

বসিয়া আছাহা কহিয়োক ৰঙ্গমনে॥

তেহোঁ কহিলন্ত মোকে সব বস্তু দিল।

এহি মিঠাই চৰু মাত্ৰ পাহৰি ৰহিল॥৬॥

আকে ৰাখি আছোঁ মই কহিলোঁ সাক্ষাত।

স্বপ্ন দেখি আতা মই কহিলো তোমাত।

শুনি দেৱ শঙ্কৰে বিস্ময় মানিলন্ত।

ততকালে মাতি ৰামদাসক নিলন্ত॥৭॥

বোলা এক চৰু মিঠাই ঘৰত তোমাৰ।

শিকিয়াৰ ওপৰত আছে জানা সাৰ॥

তেহে বোলে আতা নাই দিয়া গৈল কালি।

পঠাইলা শঙ্কৰদেৱে চোঁৱাগই বুলি॥৮॥

হেন শুনি তেহেঁ গেয়া দেখিলন্ত পাছে৷

আন্ধাৰ ঘৰৰ ওপৰত বহি আছে॥

পুনৰপি গৈয়া শঙ্কৰত কহিলন্ত।

